GIZ-ის „მეწარმეობა სოციალური ინკლუზიისთვის“ პროექტის (EPIC პროგრამა) დახურვის ღონისძიების დროს წარმოსათქმელი სიტყვის სამუშაო ვერსია
2019 წლის 5 დეკემბერი

პატივცემულო გერმანიის ელჩო საქართველოში (ბ-ნი ჰუბერტ ქნირში), GIZ-ის EPIC პროგრამის ხელმძღვანელო (ქ-ნი ფრედერიკე როჩოვანსკი), „მოძრაობა შიმშილის წინააღმდეგ“ ორგანიზაციის რეგიონალურო დირექტორი (ქ-ნი მარსელა მაქსფილდი), ქალბატონებო და ბატონებო.
ჩემთვის დიდი პატივია დავესწრო დღევანდელ ღონისძიებას, რომელიც იმართება „მოწყვლადი დევნილი და ადგილობრივი მოსახლეობის ეკონომიკური და სოციალური ჩართულობა სამხრეთ კავკასიაში (EPIC)” პროგრამის ფარგლებში.
EPIC პროგრამის დასაქმების ხელშეწყობის პროექტი ძალიან მნიშვნელოვანია დევნილების და მასპინძელი თემებისთვის, რადგან გრძელვადიან განსახლებასთან ერთად დასაქმება არის ის მნიშვნელოვანი გამოწვევა, რაშიც დევნილებს სჭირდებათ მხარდაჭერა. როგორც მოგეხსენებათ, საარსებო წყაროებზე წვდომის გაზრდას და დასაქმების ხელშეწყობას ეკონომიკური გაძლიერების გარდა დადებითი ფსიქო-სოციალური შედეგი მოაქვს მოწყვლადი ჯგუფებისთვის, განსაკუთრებით კი დევნილებისთვის, რომლებმაც უამრავი გაჭირვება გადაიტანეს. 
სამინისტრო და მასზე დაქვემდებარებული სააგენტო მჭიდროდ თანამშრომლობდა EPIC პროგრამასთან, რამაც საშუალება მოგვცა რესურსები გაგვეერთიანებინა და ეფექტურად დავხმარებოდით უფრო მეტ დევნილს. გარდა ამისა, დევნილთა ცნობიერების ამაღლების მიზნით პროგრამის ფარგლებში განხორციელდა ტრენინგები ოჯახში ძალადობის საკითხებზე. 

სააგენტო ასევე ჩართული იყო პროგრამის ფარგლებში მიმდინარე დასაქმების (“employment shuttle”) კომპონენტის განხორციელების ნაწილშიც, როგორც პროგრამის პარტნიორი უწყება და სისტემატიურად ახორციელებდა მონაწილე პირების ინფორმირებას სააგენტოს მიმდინარე პროგრამების, მათი სამიზნე ჯგუფის, შერჩევის კრიტერიუმებისა და სხვა დეტალების შესახებ.
EPIC პროგრამის ერთ-ერთი კომპონენტი არის სამინისტროსა და სააგენტოს შესაძლებლობების გაძლიერება დევნილთათვის განკუთვნილი პროგრამების უკეთ შემუშავებისა და ადმინისტრირების მიზნით. პროექტის ფარგლებში იგეგმება საქართველოსა და სხვა ქვეყნებს შორის გამოცდილების გაზიარება მოწყვლადი ჯგუფების ინტეგრაციის საკითხში. პროექტი ასევე გვეხმარება მატერიალურ-ტექნიკური აღჭურვილობის შეძენის მხრივ, რაც საშუალებას მოგვცემს, რომ სააგენტოს რეგიონული წარმომადგენლობები კიდევ უფრო გაძლიერდეს.
როგორც მოგეხსენებათ, გარდა EPIC პროგრამისა, გერმანიის მთავრობის დახმარებით (KfW-ს მეშვეობით) ასევე მიმდინარეობს, 10 მილიონი ევროს დაფინანსების ფარგლებში, 240-მდე დევნილი ოჯახისთვის კოტეჯური ტიპის სახლების მშენებლობა და მათი საარსებო წყაროებით უზრუნველყოფა. პროექტის მენეჯმენტს ახორციელებს დანიის ლტოლვილთა საბჭო.
გერმანიის მთავრობის დაფინანსებით წარსულშიც მრავალი დევნილთა დახმარების პროექტი განხორციელდა სხვადასხვა ორგანიზაციის მიერ. გერმანელები ყოველთვის გვერდში ედგნენ საქართველოს დევნილების პრობლემებთან გამკლავების საკითხში და გვსურს გამოვხატოთ ჩვენი მადლიერება ასეთი გულუხვი დახმარებისთვის.
ასევე მინდა აღვნიშნო, რომ დევნილთა დახმარება სახელმწიფოსთვის რჩება პრიორიტეტული და ჩვენი მიზანია დევნილებს შევუქმნათ ღირსეული ცხოვრების პირობები მანამდე, ვიდრე მოხდება მათი საკუთარ სახლებში ღირსეული და უსაფრთხო დაბრუნება. წელიწადში დაახლოებით 250 მილიონი ლარი იხარჯება დევნილთა ინტეგრაციის პროგრამებზე (ძირითადად განსახლებასა და სოციალურ დახმარებაზე), თუმცა, მიუხედავად დიდი ძალისხმევისა და დევნილთა ინტეგრაციის მიმართულებით განხორციელებული პროგრესისა, ისეთ პატარა ეკონომიკის ქვეყანას, როგორიც არის საქართველო არა აქვს საკმარისი ფინანსური რესურსები, რომ დევნილთა პრობლემები დროულად გადაჭრას. საქართველოს ამჟამად უხდება დროში გაჭიანურებული იძულებით გადაადგილებით გამოწვეულ პრობლემებთან გამკლავება და საერთაშორისო ორგანიზაციებისა და მეგობარი ქვენების დახმარების გარეშე ჩვენ ვერ შევძლებთ დევნილთა საკითხების გრძელვადიან გადაწყვეტას.

